Совет районы

90 нчы номерлы татар–рус мәктәбе укытучысы

Мөхәммәтҗанова Т.Ә.

3 нче сыйныф, уку дәресе

Тема. Г.Тукайның «Эш» шигыренә анализ ясау

Максат. Шигырьгә анализ ясау; балаларның йөгерек, дөрес, сәнгатьле уку күнекмәләрен арттыру; логик, иҗади фикерләү сәләтләрен үстерү. Эшкә, хезмәткә карата уңай караш тәрбияләү.

Җиһазлау. Г. Тукай портреты, Г. Тукай сүзләре язылган:

«Үзем үлсәм дә, газиз исемем үлмәсен, югалмасын.

Минем эшләрем, тырышлыгым бушка китмәсен»;

мәкаль язылган: 
«Агачны яфрак бизи, кешене хезмәт бизи» – дигән плакатлар.

Дәрес барышы

I. Оештыру.

Дәрестә кулланылырга тиешле кагыйдәләр искә төшерелә:

а) Игътибар белән тыңла, бүлдермә.

б) Тулы җөмләләр белән сөйлә.

в) Кеше фикерен кабатлама, үз фикереңне әйт.

II. Белемнәрне актуальләштерү.

1. – Алдагы дәрестә без Тукайның эш турында нинди әсәрен укыдык? («Эш беткәч уйнарга ярый»),

– Шигырьдән өзекне ятлаган идегез. Хәзер рольләргә бүлеп сөйләп күрсәтегез.

– Баланың тырышлыгы үзенә нинди яхшылык булып, кайткан? (Кояш – җылы нурын, сандугач – җырын, алмагач алмасын буләк иткән.)

2. Тактага язылган мәкальне уку, мәгънәсен аңлату. «Агачны яфрак бизи, кешене хезмәт бизи.»

– Бу мәкальнең мәгънәсен ничек аңлыйсыз? (Кеше хезмәте белән матур).

III. Дәреснең темасы, максаты белән таныштыру.

– Бүген без Г. Тукайның шигырьләрен өйрәнүне дәвам итеп, аның тагын бер шигырен укырбыз. Шигырьнең исеменә игътибар итегез, ул ничек дип атала? («Эш»).

–  Сез ничек уйлыйсыз, бу шигырь нәрсә турында? (Эш турында).

– Шигырьгә анализ ясарбыз. Анализда төп эш нәрсә? (Әсәрнең автор әйтергә теләгән мәгънәсен табу)

IV. Шигырь тексты өстендә эш.

– Шигырьне күз белән генә карап, укып чыгыгыз. Аңлашылмаган сүзләрне карандаш белән билгеләп барыгыз.

1. Сүзлек өстендә эш. (тынма, тәңре, соңра, күк),

2. Шигырьне уку.

а) Акрын тавыш белән үзлегегездән тагын бер тапкыр укып чыгыгыз, («гөжләп» уку)

б) Шигырьне аерым укучылардан укыту. (“чылбырлап” уку)

3. Шигырьгә анализ ясау.

– Катнашучыларны табыгыз (бала, кояш). Өлешләргә бүлегез.

Кояш турында сөйләгез, ул нишли? (иртә тора, таң аттыра, көн буе эшли, яктырта, аргач йокларга ята, җир йөзен дә йоклата).

– Кояш үзенең эшләре белән кемгә охшаган? (кешегә)

– Кояш нинди кешегә охшаган? (тырыш, эшчән, тәртипле, шәфкатьле, мәрхәмәтле, ярдәмчел, игътибарлы, ихтирамлы, яхшы, тыныч, сабыр, әдәпле).
– Шәфкатьле, мәрхәмәтле кеше нинди була? (Үзенең эшләре өчен бер нәрсә дә өмет итми. Кояш та шулай).

– Бала нишли? (тыңлап тора).

– Кемне тыңлап тора? (авторны).

– Тагын кем катнаша икән? (автор).

– Автор кайсы юлларда күренә? (шул юлларны укып күрсәтү)

«Тынсаң тынарсың җомга көн» – дигән сүзләрне сез ничек аңлыйсыз? Ни өчен? (Җомга көнне генә ял итәрсез, чөнки җомга көн изге көн санала).

– Тырышып эшлә дип автор кемгә әйтә, сабыйга гынамы? (барыбызга да).

– Тагын кем катнаша икән? (мин, без)

V.  Әсәрнең эчтәлеген сөйләү.

1. Шигырьнең эчтәлеген тулы итеп сөйләү.

2. – Шигырьнең эчтәлеген бик кыскартып сөйләгез әле. (Автор сабыйга: «Кояш кебек тырыш бул, аннан үрнәк ал»,– ди).

3. – Бу шигырьдә Тукай безгә нәрсә әйтергә теләгән?

(Кояштан үрнәк ал, тырышып укы, эшлә, вакытында ял да итә бел. Яхшы эшләсәң, үзеңне дә хөрмәт итәрләр, яратырлар.). Без кояш образына автор салган мәгънәне таптык.

VI. Сәнгатьле уку өстендә эш.

1. – Бу шигырьне нинди тавыш белән укырга кирәк? Автор балага үзенең киңәшләрен нинди тавыш белән әйтер? Шундый тавыш белән бер–берегезгә укып күрсәтегез (парларда эш).

2. – Кояшның эшләп аргач, ял итүен тавыш белән белдереп укыгыз.

– Тыныч тавыш белән укыдыгыз, ләкин бер җирдә тавышны көчәйтергә кирәк, ул кайсы жир?

– «Күк арасында кояш күк» дигән сүзләрдәге «күк» сүзен алмаштырып укып карагыз (һавадагы кояш кебек).

3. Укытучының шигырьне сәнгатьле укуы.

4.  Балаларның сәнгатьле укуы.

VII. Нәтиҗә ясау.

– Мин Г. Тукай шигырьләреннән өзекләр укыйм. Бу юллар кайсы шигырьдән?

Зур бәхетләр сызганып эшкә бирелгәннән килә,

Ах, оят, хурлык, түбәнлекләр иренгәннән килә,

И сабыйлар! Эшләгез сез, иң мөкатдәс нәрсә – эш,

Эш агачы һәрвакытта бик юмарт китерер җимеш.

 («Эшкә өндәү»)

Бәхетле шул баладыр, кайсы дәрсенә күңел бирсә,

Мөгаллимне олуг күрсә, белергә кушканын белсә.

 («Бәхетле бала»)

– Бала кайчан бәхетле була? (яхшылык итсә). Кешенең иң зур бәхете яхшылык эшләү.

– Ни өчен яхшылык эшләү зур бәхет соң ул? (яхшылык эшләсәң, яхшылыкка– яхшылык белән җавап бирерләр)

– «Тырышып эшләгез, яхшылык итегез», – ди Тукай «Эш» шигырендә.

– «Кешенең иң зур бәхете – яхшылык», – ди «Бәхетле бала» шигырендә. «Яхшылыгыгыз үзегезгә яхшылык булып кайтыр»,– ди «Эш беткәч уйнарга ярый» шигырендә.

– Ни өчен Г. Тукай эш турында бик күп язган? (Чөнки ул узе дә менә шулай уйлаган: «Үзем үлсәм дә, газиз исемем үлмәсен, югалмасын, минем эшләрем, тырышлыгым бушка китмәсен»).

– Тукайның исеме, эшләре яшиме?

– Әйе, Тукай һаман безнең күңелләрдә. Аның тирән мәгънәле шигырьләрен өйрәнәбез, әкиятләрен укыйбыз. Аның әкиятләрен укып, үзегез дә шигырьләр язарга өйрәнәсез. Хәзер Гарипова Айсылу үзе язган «Мин – Тукай дөньясында» дигән шигырен укып күрсәтер.

Әтием минем Арчадан –

Тукай белән бер яктан.

Кайткан чакта карап үтәм

Кырлай юлын ерактан.

Уйлап йөрим урманнарда

Тукайның «Шүрәлесен»,

Казан–суда – «Су анасы»н

Бакчасында – «Гали белән Кәҗә»сен.

Болыннарда йөргәндә дә

Күбәләген күрәм мин.

«Эш беткәч кенә уйнарга»

Яраганын беләм мин.

Күрәм тәрәз капкачында

Карлыгач оясын да.

Менә шулай яшим дуслар,

Мин – Тукай дөньясында.

VIII. Йомгаклау.

– Бүген дәрестә без нәрсә эшләдек?

– Дәрес ничек үтте?

XI. Өй эше.

1. (Бөтен сыйныф өчен) Шигырьне сәнгатьле укырга, эчтәлеге буенча сораулар уйлап килергә.

2. (Сайлап алырга)

а) Эчтәлеге буенча рәсем ясарга.

б) Шигырьне ятларга.

X. Белемнәрне бәяләү.

